
91

Destrûe lê a voeiva chi a reppubblicana

Forma ne-ô stesso moddo che perî

A façeiva a reppubblica romana

E a so stessa; e con strano prezûmî

Atrettanto insensâ quanto a l'ëa vana

Co-i armæ a ghe tentava stabilî

Impero e imperatô da lê protetto

Scimile a quello, ch'a s'aveiva eletto!...

Ma (viva a libertæ!) fè in quella tæra

A nazion orgogliosa ûn fiasco grosso:

Andava in breve tempo e in breve guæra

L'impero a l'aia e l'impeatô in to fosso;

E ô so desposta ingordo, ch'ô l'abbæra

Quanto lê ô pêu, ô ghe trovava ûn osso

Ben dûo da röde, e ûn punto neigro indizio

De vixin forse e orrendo preçipizio.

A costezzava poi rapidamente

Continuando a piroga ô strano viaggio

O grand'istmo do doppio Continente,

Do quæ portieiva, se ô se fesse, ô taggio,

Comme se fà a-ô grand'istmo de l'Oriente,

Immenso incalcolabile vantaggio

A chi per öu va in California, oppù

Va in çerchia de fortuña ne-ô Perù;

E a region, che do gran Navigatô

Sola in quell'Indie ô nomme a l'ha in regallo;

E attraversando a linea, dove ô sô

Passando ô sparte in mezo l'intervallo

Ardente, che han i tropici fra lô,

O regno zà ciù ricco do metallo,

Per ô quæ fan faccende in questa tæra

A discordia, l'intrigo, a lite e a guæra;

